幸福的滋味      林淑美
滯，是滯洋樓，身軀穿的是綾羅紡絲，逐工食的是山珍海味，這是好額人所講的幸福。身體健康無病痛，有穡頭通做，腹肚未去枵著，這嘛是另外一款的幸福。
有一工，去到病院做身體檢查，經過婦產科候診室，看著一個有身的太太，在遐行來行去，伊的翁婿擱在邊仔加扶咧！真驚伊無細膩跋倒去。即個畫面，予我內心感受著一種無比的幸福合快樂。想起當初，家己是毋是嘛有即種的感覺咧！

平常毋管是坐咧！抑是企咧！後生攏會在身軀邊，鼻來鼻去，嘴嘛會一直講「毋……媽媽的味道好香哦！」有人講：查甫囝仔無應該有即款的動作，攏是查某囝仔者有的。毋過，阮兜抵好顛倒反，查某子從來毋捌有即爾呀親密過，顛倒是後生予我感覺真溫暖也真幸福。

逐工透早６點半、７點，攏會聽著一句真熟似的聲音：「媽！我卜去上課啊！」。囝仔下晡下課返來到厝，電話彼頭講：「媽，我返來啊！」。暗時，「媽，我卜睏啊！晚安（華語）。」

一家大細會當享受天倫之樂，敢毋是世間上

幸福上快樂的咧！










